
Život
        Zvuci & iz Srebrenice

Drugu godinu zaredom u Srebrenici je organizovana 
Međunarodna sedmica sjećanja. U okviru programa je 
predviđeno učešće delegacije studenata koji se bave po-
sredovanjem u mirovnim procesima i mladih koji će se 
baviti animiranjem i organizovanjem radionica za djecu.

Grupa učesnika i učesnica iz Italije stigla je u nedjelju po-
podne, poslije jako dugog puta koji je počeo još prethod-
nog dana. Sa drugim učesnicama i učesnicima sreli su se 
u Srebreničkom Domu kulture, gdje su upoznali i porodi-
ce kojima će biti gosti narednih nekoliko dana.

Već istog popodneva međunarodni susreti u Srebrenici i 
zvanično su otvoreni svečanošću i umjetničkim progra-
mom kome su prisustvovali domaći i italijanski predsta-
vnici općina, uključujući i načelnika općine Srebrenica i 
predsednika skupštine, kao i zamjenika gradonačelinka 
općine Marzabotto, te gospodin Rainer Girardi, potpre-
dsjednik fondacije Alexander Langer. 

Zajedničkim nastupom lokalni i italijanski klovnovi zaba-
vljali su djecu, a nešto kasnije plesna grupa Motus koja 
je oduševila lokalnu publiku isto kao i Srebrenica Drum 
Orchestra.

U okviru programa počela je radionica Nedjelja novih me-
dija koju pohađaju momci i djevojke iz Peći, Srebrenice 
i Bratunca. Ogranizatori čitave manifestacije su fonda-
cije Alexander Langer iz Italije i oneworld platforma za 
jugoistočnu evropu iz Sarajeva, te Italijanska kooperacija 
za razvoj, Tuzlanska Amica i grupa Adopt iz Srebrenice, 
uz pomoć mnogih državnih i nevladinih organizacija iz 
Italije.

Druga međunarodna 
sedmica sjećanja

Sjećanje u 
Potočarima
Prvo zajedničko jutro u Srebrenici počelo je po-
sjetom memorijalnom centru Potočari gdje je 
priču o genocidu ispričao jedan od preživjelih 
svjedoka. Gosti su se trudili da što bolje razu-
miju šta se dešavalo u Srebrenici tog jula 1995. 
godine, kako bi se približili i podelili istoriju ovog 
grada.
“Žrtve mogu oprostiti, ali ne i zaboraviti, one 
mogu da se pomire, ali zločinci moraju to 
priznati i izviniti se žrtvama.”, kaže gospodin 
Majstorović.
Prikazan je i dokumentarni film o dešavanjima 
u Srebrenici u kome su gosti slušajući potresna 
iskustva preživjelih doživjeli makar deo emocija 
i bola tih tragičnih srebreničkih dana.
Tišina i energija tog mjesta je bila toliko teška 
da ljudi nisu uspeli da gledaju jedni druge u oči 
ili da međusobno razgovaraju. Neki od komen-
tara gostiju govore o tome koliko su realnosti iz 
kojih dolaze bile udaljene od dešavanja tih dana 
i tragedije koja se desila.
Na pitanje koliko je značajno prisustvo italijan-
skih i mladih iz regiona za Srebrenicu, gospodin 
Azir Osmanović, lokalni aktivista i volonter u 
omladinskim aktivnostima je rekao:”Iako je za 
Srebreničane jako teško da o tragediji govore, 
koliko i onima koji nisu ništa slično doživjeli da 
razumiju, vrlo je važno podeliti prošlost sa dru-
gima kako se ono što se desilo u Srebrenici više 
nikada i nigde ne ponovi.”
Kako kaže g. Osmanović, prema Univerzalnoj 
deklaraciji o pravima djeteta, svako dijete ima 
pravo na slobodu i igru i slobodno vrijeme, a 
on je, kao i mnogi drugi ovdje, u vreme trage-
dije imao samo 13 godina. Njihova jedina krivi-
ca je bila što su rođeni u pogrešno vrijeme na 
pogrešnom mjestu.

Srebrenica - posjeta crkvi, 
džamiji i kapeli
U okviru drugog dana sedmice sjećanja, nakon posjete Memorijalnom centru u 
Potočarima, učesnici su išli u obilazak grada. Obilazak je obuhvatio posjetu pra-
voslavnoj crkvi, džamiji i kapeli.
Vjerski poglavari su se rado odazvali pozivu da ugoste mlade i potrudili se da 
predstave Srebrenicu onakvom kakva uistinu jeste. Govorili su o genocidu i 
žrtvama rata koje su nastradale na ovom području jer to i jeste razlog zbog koga 
smo mi u Srebrenici ove sedmice. Pokušali su učesnicima bar na sekund poka-
zati dio onoga što su ljudi sa ovog područja osjetili tad i šta osjećaju u današnje 
vrijeme.
Da bi pokazali kako je mržnje sve manje na ovim prostorima poglavari vjer-
skih zajednica su govorili o sadašnjem suživotu između ljudi i vjera na ovom 
području. Iz imamove i popove priče  o vjeri i ljudima izvukli smo svi poruku 
da je suživot moguć samo ako se poštujemo. A da bi čovjek uopšte bio pošten i 
realan prema sebi pa tako i prema drugima mora da vjeruje i da mu vjera bude 
osnov života.
Da se prošlost ne bi ponovila važno je da je svi prihvatimo onakvom kakva je 
bila, bez obzira kako bolna i strašna ona bila za ljude širom svijeta. To su poručili 
poglavari vjerskih zajednica u Srebrenici.
Zbog odsustva fratra, gđa Štefica je ugostila posjetioce pričom o prošlosti ljudi 
katoličke vjeroispovjesti na ovom području. Rat je učinio svoje tako da su od 
stare kapele ostale samo zidine na kojima je sad napravljena mala kapela za 
vjernike. Ona je takođe pričala o istoriji samog grada što je naročito zanimalo 
goste iz inostranstva. 

Sedmica novih medija
U okviru Međunarodne sedmice sjećanja, u organizaciji fon-
dacija Alexander Langer iz Italije i oneworld platforme za 
jugoistočnu Evropu iz Sarajeva i Italijanske kooperacije za 
razvoj, počela je sa radom i medijska radionica koja za cilj ima 
obuku mladih za osnovne vještine izvještavanja i bavljenja po-
slovima u medijima. Kako izgleda raditi u redakciji, pisati za no-
vine ili internet, te snimati za radio ili televiziju, saznat će oko 
30 mladih ljudi koji su se prijavili za rad u ovoj radionici. Susret 
mladih sa najnovijim tehnologijama koje se koriste u savreme-
nim medijima pratiće i rad po grupama u kojima će se najviše 
pažnje posvetiti praktičnom radu i sticanju i razmjeni iskustava. 
Jedan od prvih proizvoda te radionice su i novine pred vama, 
a predivđen je i kratki film i zvučna reportaža o svemu što se 
događa ovih dana.

